
GOUVÈNÈ CUOMO ANONSE OGMANTASYON REZISTANS NAN SIKLÒN AK ENÈJI NAN PRENSIPAL TOU 

KI LOJI BIWO MTA A 

 

Baraj kont Inondasyon pral Pwoteje 2 Broadway kont Gwo Inondasyon 

 

EPA Rekonèt Bilding ki gen Fèb Konsomasyon Enèji Remakab 

 

Amelyorasyon Enèji MTA a Ede Reyalize Objektif Gouvènè a pou l Ogmante Efikasite Enèjetik nan 20% 

sou 7 lane  

 

Gouvènè Andrew M. Cuomo te anonse jodi a Metropolitan Transportation Authority (MTA) ap fè bilding 

ki loje biwo li a eki gen rannman enèji wo nan 2 Broadway nan Ba Manhattan lan vin pi rezistan nan 

move tan. Chanjman yo pral adapte bilding lan pi byen nan klima kap chanje a pandan MTA ap konsolide 

pèsonèl syèj sosyal li a ki la lòt ane. Anmenm tan, U.S. Environmental Protection Agency (EPA) ap mete 

mak sètifikasyon Energy Star li sou bilding lan pou rekonèt amelyorasyon MTA fè la yo ap ede diminye 

emisyon gaz ki gen efè sè kap koze chanjman klima.  

 

Amelyorasyon nan 2 Broadway yo ap ede reyalize objektif Build Smart NY yo, yon inisyativ Gouvènè 

Cuomo te lanse nan lane 2012 pou mande ajans eta pou ogmante efikasite enèjetik nan bilding eta yo 

nan 20 pousan sou sèt lane; pwogram anbisye sa pral epaye kontribiyab plizyè milyon dola, kreye dyòb, 

epi diminye emisyon gaz ki gen efè sè. Klike isit la pou aprann plis sou inisyativ la.  

 

“Pandan New York kontinye ap rekonstwi apre gwo siklòn dènye ane ki fenk pase yo, li enpòtan anpil 

pou chak pati konsènen nan gouvenman eta a pran mezi entelijan pou fè operasyon yo vin pi rezistan 

kont move tan,” te deklare Gouvènè Cuomo. “Siklòn yo aprann nou pou nou vijilan nan pwoteksyon 

anviwonman an ak nan lit kont chanjman klima grasa rediksyon emisyon gas ki gen efè sè. Se sa menm 

MTA ap fè, ak ranfòsman rezo li a pou fiti siklòn epi ak mezi pou diminye enpak li sou anviwonman an. 

Amelyorasyon nan enèji efikas se egzanp inisyativ pi gran Build Smart NY nou an pou ogmante efikasite 

enèjetik nan bilding ak enstalasyon eta nou yo disi lane 2020. Sa yo se efò lojik, pwogresis pou pi byen 

prepare nou pou lavni.” 

 

Baraj kont inondasyon pral enstale nan antre biwo 2 Broadway yo, espas vant detay premye etaj yo, sal 

ekipman mekanik ak elektrik nan besment la, ak garaj paking nan sousòl. Konbinezon baraj kont 

inondasyon mobil ak pòt pèmanan yo fèt pou pwoteje kont yon ond siklòn 18 pye, senk pye pi wo pase sa 

ki te inonde besment bilding lan pandan Sipè Ouragan Sandy. Anplis, travayè pral relokalize pònp dlo nan 

nivo pi wo, rekonfigire ak relokalize sistèm elektrik epi konstwi yon mi 7 pye nan besment lan pou kenbe 

dlo kap desann ki ka jwenn wout pou rantre nan besment lan malgre nouvo baraj nan nivo lari  yo.  

 

Interior Construction ap fè travay la pou bay enfrastrikti mekanik ak elektrik bilding lan rezistans nan 

siklòn nan kad yon kontra $2,6 milyon. Se premye faz yon inisyativ atenyasyon twa faz ki pral kontinye 

jiska lane 2016. Nan lòt faz yo, MTA planifye pou l relokalize ak elve prensipal ponp ensandi bilding lan, 

ponp dlo egou, stasyon vapè, sèvis elektrik ijans ak vantilatè refwadisman yo.  

 

Menm lè ajans lan ap goumen ak adaptasyon nan nouvo reyalite chanjman klima, l ap travay pou ede 

anpeche chanjman klima grasa amelyorasyon bilding lan pou diminye konsomasyon enèji. EPA fenk 

rekonèt aksyon sa yo ak stati Energy Star li bay bilding lan. Sètifikasyon an se yon gwo reyalizasyon nan 

efò pèmanan MTA ap fè pou l rantre nan estrateji agresif Gouvènè Cuomo a pou l amelyore pèfòmans 

enèjetik nan bilding gouvenman yo. 

 

“Sèvis transpò piblik MTA a anpeche emisyon 17 milyon tòn gaz ak efè sè chak ane lè Nouyòkè chwazi pou 

yo vwayaje nan tren ak bis, men nou ka toujou fè plis pou diminye kantite kabòn nou emèt atravè 

operasyon nou yo,” te deklare Prezidan ak Direktè Egzekitf MTA a, Thomas F. Prendergast. “Chanjman nan 

2 Broadway yo se egzanp pafè sou kijan nou toujou ap travay pou diminye gaz ki gen efè sè n ap emèt yo.” 

 

Sou 14 lane ki sot pase yo, 2 Broadway te resevwa reyablitasyon konplè anndan ak deyò. Amelyorasyon 

yo gen ladann nouvo sistèm jesyon enèji ak yon pakèt amelyorasyon nan sistèm enfrastrikti ki diminye 

frè enèji bilding lan. Nan lane 2012, 2 Broadway te diminye konsomasyon enèji li nan 10 pousan pou 

lane anvan an ki te totalize plis pase $525.000 nan ekonomi enèji. 

 

Mezi ekonomi inèji sa yo gen ladann: 

 

• Kontwòl pijè vapè dlo ki itilize aparèy san fil pou idantifye pwoblèm san pèdi tan, diminye travay 

antretyen ak frè materyèl 

• Patisipasyon nan jou jesyon pi gwo chaj yo pou diminye konsomasyon elektrik lè Con Edison mande sa 

• Enstalasyon kòmann vitès varyab sou prensipal ekipman chofaj, vantilasyon, ak èkondisyone pou bese 

demann enèji demaraj la 

• Enstalasyon reflektè nan anpoul fliyoresan pou diminye wataj ak ogmante ekleraj. 

• Enstalasyon detektè prezans pou kontwole limyè sal yo  

• Enstalasyon anpoul ekleraj LED nan kabin elevatè ak zòn besment 

• Enstalasyon sou-kontè ki pou li vre itilizasyon elektrik 

 

Energy Star se yon nòm pou ekipman elektrik ki gen efikasite enèji EPA te kreye nan lane 1992. Bilding ki 

te genyen Energy Star EPA a itilize 35 pousan mwens enèji epi jenere 35 pousan mwens emisyon gaz ki 

gen efè sè pase bilding ki menm jan atravè nasyon an.  

 

EPA te bay 2 Broadway yon nòt 84 sou 100 sou baz pèfòmans enstalasyon li yo nan lane 2012 la, sa ki 

plase li nan tòp 17yèm pèsantil atravè nasyon an pami lòt bilding komèsyal ki gen menm itilizasyon 

elektrik la.  

 

Two Broadway se yon tou biwo 32 etaj  ki gen 55 lane, ak 1,6 milyon pye kare espas biwo Class A nan 

Bowling Green ki sèvi kòm syèj sosyal pou kat ajans nan fanmi MTA a: MTA New York City Transit, MTA 

Bridges and Tunnels, MTA Capital Construction ak MTA Bus Company. Syèj sosyal MTA limenm, ki nan 347 

Madison Avenue nan Midtown Manhattan depi 1979, prevwa pou l deplase ale nan 2 Broadway nan fen 

lane 2014 la, ansanm ak prèske 500 anpwaye. Demenajman pral diminye depans biwo MTA epi pèmèt 

ajans lan ofri sit Midtown san parèy  la pou redevelopman nan kad yon kontra sou yon bon bout tan. 

